
INSTRUCCIÓNS PARA O EXERCICIO DO VOTO POR CORREO
Os electores que prevexan que na data da votación non poderán exercer o seu dereito acudindo ao colexio electoral correspondente, poderán emitir o seu voto por correo, previa solicitude persoal á Cámara. Podendo remitir tanto a documentación requirida como o seu voto por medios electrónicos, utilizando para ese efecto a firma electrónica avanzada baseada nun certificado recoñecido á dirección cmg@camaraminera.org. 
A.- SOLICITUDE. 
A solicitude, en modelos normalizados autorizados pola Administración tutelante e facilitados pola Cámara, farase por escrito dentro dos dez días seguintes ao da publicación da convocatoria de eleccións e presentarase na secretaría da Cámara ou remitíndoa por correo certificado e urxente. Na solicitude, farase constar:
1.- Identificación do elector:
· No caso de persoas físicas, para a identificación do elector achegarase unha fotocopia do documento nacional de identidade do asinante, ou, no seu caso do pasaporte, permiso de conducir ou tarxeta de residente. 
No caso de que as persoas físicas carezan da nacionalidade española, deberán acreditar a súa identidade a través do documento de identidade correspondente, ou, na súa falta, do pasaporte, debendo ademais presentar a súa tarxeta de identidade de estranxeiro, ou, no caso de nacionais dun Estado membro da Unión Europea, dun Estado parte no Acordo sobre o Espazo Económico Europeo, ou dun Estado a cuxos nacionais se estenda o réxime comunitario de estranxeiría, o seu certificado de inscrición no Rexistro Central de Estranxeiros. 
· No caso de persoas xurídicas, achegarase o domicilio social, os datos persoais do representante nos termos do parágrafo anterior e o cargo que ostente na sociedade ou a relación que lle vincule coa mesma, o número de identificación fiscal da entidade e os documentos que acrediten a representación suficiente, de carácter xeral ou específico para a votación. 
O representante deberá ser maior de idade e ostentar unha relación laboral coa empresa de carácter indefinido ou desempeñar funcións de representación ordinaria da mesma.
Para a solicitude mediante correo postal é necesaria a debida compulsa da documentación para acreditar a identidade das persoas físicas, sexan electores ou representantes. 
2.- O grupo e as categorías en que se desexa votar. Se non constase, entenderase solicitado o exercicio do voto por correo para todos os grupos ou categorías en que figure inscrito o elector.
3.- Solicitude de certificado de inscrición no censo.
4.- Declaración responsable do elector ou do seu representante de non estar incurso en ningunha causa legal que impida dita condición (inhabilitado por incapacidade, inelixibilidade, incompatibilidade pola normativa vixente, encontrarse nun proceso concursal cualificado de culpable ou cumprindo unha pena privativa de liberdade).


B.- ANOTACIÓN NO CENSO. 
Recibida a solicitude, a secretaría da Cámara comprobará a inscrición no censo electoral, librará certificación acreditativa deste extremo e, previa anotación no censo para que non lle sexa admitido o voto persoal, remitirá ao peticionario a documentación oportuna antes de dez días da data da elección. 
A documentación será dirixida a nome do peticionario á dirección indicada para ese efecto ou, na súa falta, á que figure no censo. No caso de dirección postal remitirase por correo certificado e urxente.
Se non houbese que celebrar elección no grupo correspondente, informarase o solicitante desta circunstancia. 
A secretaría da Cámara comunicará á xunta electoral relación dos certificados solicitados e expedidos.
A documentación a enviar ao solicitante, que deberá responder a modelos normalizados autorizados pola Administración tutelante, por cada grupo ou categoría ao que pertenza será:
· Sobre dirixido ao secretario da xunta electoral indicando o Presidente da mesa electoral do colexio correspondente a quen deba ser entregado.
· Papeleta ou papeletas de votación por cada grupo no que teña dereito a voto.
· Sobre para introducir cada unha das papeletas, en cuxo  anverso deberá constar o grupo e, no seu caso, a categoría.
· Certificación acreditativa da inscrición no censo.
· Candidatos proclamados no grupo ou categoría correspondente.
· Folla de instrucións.

C.- VOTACIÓN. 
No caso de voto por correo postal, o elector poñerá a papeleta de voto correspondente dentro do sobre en cuxo anverso figura o grupo e, no seu caso, a categoría. Unha vez pechado introducirá este primeiro sobre, xunto coa certificación de inscrición no censo, no segundo sobre e remitirao por correo certificado e urxente á secretaría da xunta electoral respectiva, coa antelación suficiente para que se reciba antes das doce horas do día anterior ao que se celebren as eleccións. 
Non se admitirán os votos recibidos despois das doce horas do día anterior ao que se celebren as eleccións. 
[bookmark: _GoBack]Non obstante o previsto no apartado B.- ANOTACIÓN NO CENSO, o elector que obtendo certificado e documentación de voto por correo desexe votar persoalmente, poderá facelo devolvendo á mesa electoral devanditos documentos. De non facelo así, non lle será recibido o voto.  
O secretario da xunta entregará os votos recibidos por correo aos Presidentes das mesas correspondentes antes de finalizar as votacións.
Terminada a votación, o Presidente da mesa procederá a introducir nas urnas os sobres que conteñan as papeletas de voto remitidas por correo, verificando antes a existencia da certificación que debe acompañar a cada unha e que o elector está inscrito no censo. Seguidamente anotarase o nome destes electores na lista de votantes.

